
Nafarroako Gobernuak 154 zerbitzu Internet bidez emateko moduan jarri ditu eta Europan 2010erako jarritako helburuen %93 bete du
Telematikari esker eskura duden prestazioei buruzko informazioa eta laguntza www.navarra.es atarian daude eskuragarri
2009ko martxoak 10, asteartea.  Nafarroako Gobernuak 154 zerbitzu jarri ditu Internet bidez bideratzeko moduan. Zerbitzu horien zerrenda eta ezarpen telematikoaren maila www.navarra.es web atarian daude. Ezarpen telematikoan azaltzen da zerbitzua mailaren batean eteten den edo prozedura osoa bulegoetara joan gabe egin daitekeen. 
Gaur egun, Nafarroako Gobernuak abian dauzka Europar Batasunak 2010erako helburutzat jarritako zerbitzu elektronikoen %93; ezarpena, beraz, ia urte bete aurreratu du. Zehazki, aurreikusitako 26 zerbitzu multzoetatik 23 multzotan izapideak osorik egin daitezke. Zerbitzu guztiak ez dira jarri, batetik, estatuko araudiaren arabera lizitazioen erregistroan dokumentuak paperean aurkeztu behar direlako; eta bestetik, medikuarekin hitzordua eta osasun txartela Internet bidez eskatzeko zerbitzua abian jarriko delako Osasun Departamentuaren web orri berria argitaratzearekin batera, aurten. 

Gaur, prentsaurrekoan, lehen presidenteorde eta Lehendakaritza, Justizia eta Barne kontseilari Javier Caballero Martinezek eta Modernizazio eta Administrazio Elektronikoko zuzendari nagusi Jose Luis Menendez Rodriguezek aurrerapen horien berri eman dute eta esan dute helburua dela Foru Administrazioa modernizatzea, informazio teknologia berriak erabiliz. Herritarrentzako eta enpresentzako zerbitzu telematikoak “leihatila birtual bakar” baten modukoak dira: zerbitzuak egunez eta gauez bideratu daitezke, linean, urteko egun guztietan, Interneterako konexioa dagoen edozein lekutan, bizkor eta modu eraginkorrean. 

Hil honen bukaeran, Nafarroako Gobernuak administrazio elektronikoaren alorreko beste helburu bat beteko du, web orrian argitaratuko baitu izapide telematikoa egiteko moduan dauden 1.500 zerbitzuen zerrenda. Zerbitzu elektronikoen katalogo horretan, zerbitzurako ezinbestekoa bada, formularioa egongo da, gutxienez. Azkenik, ekainean, Gobernuaren atarian eskura egongo dira izapide elektronikoak egiteko gehien eskatutako 120 zerbitzuak, informazioa eman ondoren prozesua eten egiten duten zerbitzuak eta erantzun edo ordainketa telematikoa behar dutenak.
Lineako zerbitzuetan hainbat gauza egin daitezke: eskaria abiatu, izapideak egiteko ezinbestekoak diren dokumentuak jaitsita; eskaria Erregistro Orokor Elektronikoa (EOE) medio aurkeztu; EOEren bitartez eskari orokor bat bete; dokumentuak gehitu; dokumentuak erantsi; ordainketa formularioak bete; eta eskariak kontsultatu. 

Herritarrek eskura dauzkaten 154 zerbitzu elektronikoetatik nabarmenenak hauek dira: familientzako laguntzak (eszedentziak edo erditze anizkunak), ezgaitasunak dituzten pertsonentzako laguntzak (ibilgailuak, taxiak), adindunentzako laguntzak, Administrazio Nagusiaren enplegu publikoko eskaintza (Hezkuntza eta Osasuna salbu), gazteentzako errenta laguntza, jarduera turistikoen erregistroa, enplegua sortzeko diru-laguntzak, abereen jatorriari eta osasunari buruzko gidak. Zenbaitetan, zerbitzua da eskatutako informazioa ematea (lursail zedulak kontsultatzea, lizitazio iragarkiak ikustea, ikastegien zerrenda eskuratzea, planei buruzko informazioa jasotzea); besteetan, ordea, zerbitzua handiagoa da: errentaren aitorpena aurkeztea, karrera batean matrikulatzea, ikastaroetan aurretik izena ematea, erregistroren batean izena ematea eta, baita ere, ordainketak egitea. 
Departamentuka, 68 zerbitzu Ekonomia eta Ogasun arlokoak dira, 20 Berrikuntza, Enpresa eta Enplegu Departamentukoak, 18 Kultura eta Turismokoak, 17 Gizarte Gaietakoak, 7 Herri Lanak eta Garraioak Departamentukoak, 7 Osasun arlokoak, 6 Lehendakaritza, Justizia eta Barne Departamentukoak, 6 Landa Garapena eta Ingurumena Departamentukoak, 2 Etxebizitzakoak, 2 Hezkuntzakoak eta bat Erakundeekiko Harremanetarako Departamentukoak. 

Europar Batasunak zerbitzu elektronikoen alorrean jarritako helburuei dagokienez (i2010 Plana), 23 zerbitzu daude oso-osorik eskura: ondare eskualdatzeen gaineko zerga eta egintza juridiko dokumentatuak (OEZ-EJD); enplegu pribatua bilatzea eta enplegu publikoa eskaintzea; familientzako laguntzak seme-alabak edukitzeagatik, ezgaitasunak dituzten pertsonentzako laguntzak eta adindunentzako laguntzak; ikasteko bekak; instalatzaileen ziurtagiriak; kexak eta iradokizunak; autolikidazio tasak; liburutegi publikoak; ezgaitasun ziurtagiria; unibertsitatean matrikulatzea; BOE; jolas makinen zerga; argindar instalazioetarako baimenak; jarduera turistikoak erregistratzea; enpresa jarduerak erregistratzea; I+G+B diru-laguntzak; enplegua sortzeagatiko diru-laguntzak; kolektibo berezientzako diru-laguntzak; eta lizitazioak kontsultatzea.  

Gobernuaren atarian eskuragarritasuna hobetu da
Behin zerbitzu elektronikoak ezarrita, Nafarroako Gobernuko atarian nabigazioa eta irisgarritasuna hobetu behar izan dituzte. Gaurtik, erabiltzaileei atentzioa emate aldera, etxetik edo bulegotik egin daitezkeen izapideei buruzko banner bat egongo da, eta zehaztuko da laguntzak, zerbitzuak edo lanpostu publikoak diren. 
Atarian argi eta garbi agertzen da ze pauso eman behar diren lineako izapideak egiteko (aurkeztu behar den dokumentazioa prestatzeko, adibidez). 
Gainera, zerbitzu guztiek beren ikonoa izango dute, adierazteko zein den ezarpen telematikoaren maila (informazioa ematea, dokumentuak jaistea edo izapidea linean egitea). Laguntza eta beken arloan, gainera, eskariak aurkezteko epea zein den azalduko da (epea jartzeko, irekita edo itxita dagoen). 
Halaber, Gobernuak zerbitzuen fitxen aurkezpena hobetu du, herritarrek ongi ikus dezaten zeri buruzkoa den, nori zuzendua dagoen eta izapide elektronikoa martxan dagoen ala ez. Gainera, informazio interesgarri guztia erraz eskura daiteke. 

Herritarren eskubidea
Nafarroako Parlamentuak, Gobernuak proposatuta, Nafarroan Administrazio Elektronikoa Ezartzeko Foru Legea onartu zuen 2007an. Lege horren asmoa da zerbitzuak modernizatzea, informazio eta komunikazio teknologia berrien abantailak baliatuta. 

Helburua da, azken finean, teknologia horiek garatu eta aplikatuta, herritarrek eta enpresek beren eskubideak baliatzea, zereginak betetzea eta, funtsean, Administrazioarekin eta Administrazioko langileekin errazago eta arinago harremanetan jartzea; betiere, gaur egun dauzkaten lege bermeei eutsita. Halaber, asmoa da Administrazioak erabiltzen duen informazio gehiena herritarren eskura jartzea, gardenagoa eta parte-hartzaileagoa izate aldera. 

Nafarroako Gobernua aitzindari izan da gai honetan, legea onartu zenean ez baitzegoen Espainian antzekorik. Gero, Estatuko Administrazio Nagusiak eta Andaluziako Autonomia Erkidegoak antzeko arauak onartu zituzten.  
Nafarroako Gobernuak Jarduera Esparru bat osatu du herritarrei zerbitzuak emateko eredu berria garatzeko: administrazio prozedurak erraztu ditu eta antolaketa egitura modernizatu du. Administrazio elektronikoari esker, Administrazioak hobeto koordinatuko dira. Izan ere, izapideak ez dira bitan egin beharko eta dagoeneko eginda dauden dokumentuak eskura egongo dira. Gainera, pertsona guztiak berdin tratatuko dira, zerbitzuak guztiek izango baitituzte eskura, bizilekua eta egoera pertsonala direnak direlakoak. Horretarako, Erregistro Orokor Elektronikoa jarri da martxan, baita jakinarazpen telematikoak eta sinadura digitala ere. Administrazio Elektronikoaren Esparru horren helburu estrategiko orokorra da Foru Erkidegoa goi mailan jartzea, beste gai batzuetan dagoen bezala (BPG, familia errenta, ekipamendu horniketa, IKT, e.a.)
Oharra: www.navarra.es web orriko albisteen atalean gai honi buruzko powerpoint bat eta gaur egun eskura dauden zerbitzu elektronikoen zerrenda daude.

